
CANTO








Titta venette pò lo cchiù galante,

E fù cierto lo nore de la festa,

Perchè isso schitto portava li guante

Co li stivale, e n’albernuzzo ntesta,

E fù la mpresa soa propio d’amante

Na vita, no varvetta, e na rapesta

Co na lettera scritta à marzapano,

(Rape sta vita mia core de cano.)



Venettero perzì Ciullo, Masillo,

Pizio, Meo, Peppo, Tonno, Cicco, Nato,

Cola, Nardo, Pione, Lello, e Millo,

E lo shiore de Puorto, e lo Mercato,

Onne guarzone, ed onne peccerillo

Steva pe na corzera apparecchiato,

Ma passiato ch’appero à lo tuorno

Corze lo Zito à suono de no cuorno.



La papara era grossa, ed havea ontato

Tutto quanto lo cuollo de sapone,

Perzò lo Zito non nce l’hà sciccato

Nè nesciuno auto de chelle perzone,

Perche da mano à tutte è sciuliato

Restanno co no parmo de nasone,

E tanto fù la illaiò, e l'allucco,

Che se sentio da Trocchia à Castrocucco.



Lo Zito mo decette mazza franca

Da ccà, e da llà, frate tornammonella

Ca se chesta vranzolla non me manca

Penzo sta botta de sceccarennella,

Ma Ciullo à mano ritta, e à mano manca

Tenette mente, e non vedenno chella

Carmosina zoè, che stea mpresone

Non fece de la trippa corazzone.

